
 I Z V O R N I K !
Sarajevo, 09.06.2023. godine                                                                                                                 

Sud Bosne i Hercegovine u Sarajevu, u apelacionom upravnom vijeću sastavljenom od sudija Zvjezdane Antonović, predsjednika vijeća, Mirsade Džindo i Redžiba Begić, članova vijeća, uz sudjelovanje zapisničara Radenke Luković, u upravnom sporu tužiteljice I. M.J. iz S., .., protiv rješenja broj: 01-01-07-2-91/3-21 od 22.04.2021.godine tuženog BiH- Vijeće ministara, Odbor državne službe za žalbe, ulica Fra Anđela Zvizdovića broj 1, Sarajevo, u upravnoj stvari provođenja procedure po javnom oglasu za popunu radnog mjesta rukovodećeg državnog službenika, odlučujući o zahtjevu za preispitivanje sudske odluke - presude vijeća za upravne sporove Suda Bosne i Hercegovine broj S1 3 U 040417 21 U od 16.02.2023. godine, na nejavnoj sjednici, održanoj dana  09.06.2023. godine, donio je sljedeću 
P R E S U D U 
 Zahtjev za preispitivanje sudske odluke se odbija.

O b r a z l o ž e n j e

Presudom vijeća za upravne sporove Suda Bosne i Hercegovine, broj i datum navedeni u uvodu, odbijena je tužiteljicina tužba koju je izjavila protiv osporenog rješenja tuženog broj: 01-01-07-2-91/3-21 od 22.04.2021.godine, kojim je odbijen kao neosnovan njen zahtjev za izuzeće člana komisije za izbor kandidata za prijem u radni odnos na neodređeno vrijeme rukovodećeg državnog službenka u Agenciji za javne nabavke.  

Protiv navedene presude tužiteljica je blagovremeno podnijela zahtjev za preispitivanje sudske odluke (u daljem tekstu zahtjev) zbog povrede zakona BiH - Zakona o državnoj službi, Zakon o javnim nabavkama, Zakona o upravnom postupku, Zakona o upravnim sporovima, Zakona o parničnom postupku i zbog pravila postupka koji je prethodio donošenju pobijane presude, sa prijedlogom da se zahtjev usvoji i pobijana presuda ukine na način da se tužba uvaži i poništi rješenje Odbora i nalaže poništenje imenovanja konkursne komisije kao i konkursa ili da se zahtjev usvaji, pobijana presuda ukine i predmet vrati  na ponovno postupanje.
Ističe da je sud dao paušalnu ocjenu neosnovanosti tužbe te da joj nije jasno na osnovu kojih činjenica i dokaza je izveo zaključak da je Odbor državne službe za žalbe zakonito odbio njenu žalbu. Ovim zahtjevom, kako dalje navodi, traži da se naloži Odboru da postupi u skladu sa svojim obavezama iz člana 63. stav 2 tačka c) te da obezbjedi sve dokaze koje se odnose na predmet žalbe odnosno tužbe tj. kakvu je ulogu imao Dž. Ć. odnosno Ured za zakonodavstvo čiji je direktor kod vd imenovanja, spis o vd imenovanju spornog kandidata T. R., i druge dokumente kod Agencije za državnu službu i Vijeća ministara BiH koji se odnose na imenovanje spornog kandidata T. R. koji ne ispunjava uslove za imenovanje niti vd imenovanje. Dalje navodi da se u predmetnoj presudi posredno prihvata shvatanje Odbora, da je potvrda UPTISA br: 1- 2021 od 05.01.2020. godine relevantna za ocjenu da kandidat ispunjava uslove. Dalje ističe da se potvrdom može dokazivati samo ono što se potvrdom potvrđuje, pa je jasno da je postojala pristrasnost i rizik od predrasuda dok se ta potvrda priznala kao dokaz o iskustvu na međunarodnoj saradnji od konkursne komisije, Odbora, a možda i VM BiH. Jasno je, kako dodaje, da bi to trebao znati i sam sporni kandidat T. R. obzirom da je prošao kao najuspješniji od strane konkursne komisije za izbor kandidata za prijem u radni odnos na neodređeno vrijeme a što je sve potvrđeno rješenjem Odbora a nije osporeno predmetnom presudom. Dodaje da ovim zahtjevom traži da sud ispita na osnovu kojih činjenica je sud utvrdio i zaključio da nije postojao rizik od predrasuda i pristrasnosti, na osnovu čega je sud pri donošenju presude utvrdio da Odbor nije vršio nikakvo utvrđivanje relevantnih činjenica, nije niti od Vijeća ministara BiH, tražio spis o imenovanju spornog kandidata T. R. za vd direktora.  
Tuženi je datom odgovoru na zahtjev predložio da se isti odbije. T. R., u svojstvu zainteresiranog lica, je u svom odgovoru na zahtjev, takođe predložio da se zahtjev odbije. Dž. Ć. u istom svojstvu, je u svom odgovoru na zahtjev istakao da su navodi tužiteljice paušalni, netačni te da ničim nisu dokazani, jer je komisija sve svoje obaveze provela u skladu sa važećim propisima, uz visok nivo stručnosti i profesionalnosti 
          Vijeće Apelacionog odjeljenja Suda Bosne i Hercegovine ispitalo pobijanu presudu shodno odredbi člana 53. Zakona o upravnim sporovima BiH ( „Službeni glasnik BIH“ broj: 19/02, 87/07, 83/08 i 74/10 ) , u granicama zahtjeva pa je odlučilo kao u izreci iz sljedećih razloga : 

Zahtjev nije osnovan.
U konkretnom slučaju, u postupku provođenja javnog oglasa za popunjavanje radnog mjesta rukovodećeg državog službenika u Agenciji za javne nabavke (u daljem tekstu Agencija), ista je donijela Odluku o imenovanju komisije za izbor rukovodećeg državnog službenika broj: 03-34-2-901-10/21 od 10.03.2021.godine kojom su imenovana dva člana komisije na prijedlog Vijeća ministara BiH utvrđena zaključkom na 28. sjednici Vijeća ministara BiH i to Dž. Ć. i R. V., a koji prijedlog je dostavjen Agenciji aktom Generalnog tajništva VM te nezavisni eksperti sa adekvatnim akademskim i stručnim znanjem i iskustvom sa liste eksperata. Konačnim rješenjem tuženog, odbijen je kao neosnovan zahtjev tužiteljice za izuzeće člana predmetne komisije za izbor kandidata za prijem u radni odnos na neodređeno vrijeme rukovodećeg državnog službenika u Agenciji za javne nabavke (u daljem tekstu Agencija). 
I po zaključku ovog apelacionog vijeća, pravilno je odlučio tuženi organ kada je odbio kao neosnovan zahtjev tužiteljice za izuzećem člana Komisije za izbor rukovodećeg državnog službenika. Ovo iz razloga što je odredbom člana 24. stav 3. Zakona o Vijeću ministara BiH („Službeni glasnik BiH“, broj 30/03) propisano da radom Generalnog sekretarijata rukovodi generalni sekretar, kojeg imenuje i razrješava Vijeće ministara u skladu sa Zakonom o državnoj službi u institucijama BiH. Zakonom o državnoj službi u institucijama BiH („Službeni glasnik BiH“, broj 19/02 do 8/10) propisana je procedura zapošljavanja, način imenovanja komisije za izbor, izborni proces i druga pitanja od važnosti za proceduru odabira kandidata po objavljenim javnim konkursima za izbor rukovodećeg državnog službenika. Tako je članom 24. propisano da Agencija za državnu službu imenuje posebne komisije za izbore koje su nezavisne i nepristrasne u provođenju javnog konkursa. U stavu 2. citirane odredbe propisano je da Komisija za izbor ima pet članova od kojih su dva službenici institucije na koju se javni konkurs odnosi, a tri člana imenuje Agencija sa liste eksperata. Odredbom člana 25. stav 3. ovog zakona propisano je da svaki prijavljeni kandidat ima pravo najkasnije do momenta pristupanja stručnom ispitu podnijeti zahtjev za izuzeće bilo kojeg člana ili komisije za izbor Odboru državne službe za žalbe iz razloga utvrđenim u članu 16. ovog zakona ili očiglednog rizika od predrasuda i pristrasnosti i nedostatka adekvatnog stručnog znanja ili iskustva. 
Pravilnim tumačenjem navedene odredbe jasno se može zaključiti da će svaki imenovani član Komisije za izbor državnih službenika u institucijama, podnijeti ostavku na članstvo u Komisiji, iz razloga propisanih odredbom člana 16. citiranog zakona. Osim toga, svaki prijavljeni kandidat ima pravo do momenta pristupanja stručnom ispitu, zatražiti diskvalifikaciju bilo kojeg člana i Komisije za izbor, ukoliko raspolaže činjenicama i dokazima, koje ukazuju da su članovi Komisije ili Komisija pristrasni ili imaju predrasude u odnosu na pojedine kandidate. Pri tome moraju biti ispunjena dva kumulativno postavljena uslova. Prvi je da podnosilac zahtjeva ima status kandidata, a drugi je da se zahtjev za izuzeće postavi najkasnije do momenta pristupanja stručnom ispitu i da je zahtjev za izuzeće podnesen iz razloga očiglednog rizika od predrasuda i pristrasnosti.

U konkretnom slučaju, vijeće za upravne sporove je prihvatilo kao pravilne zaključke tuženog da Dž. Ć., član komisije čije je izuzeće zahtijevala tužiteljica, posjeduje adekvatno profesionalno iskustvo kao i da poslovi koje imenovani obavlja na osnovu dužnosti nadležnosti stalnog tijela Vijeća ministara BiH, ne mogu biti osnov da bi se od njega tražilo da podnese ostavku ili izuzeće. Osim toga, tužiteljica uz svoj zahtjev nije priložila ni jedan dokaz za predrasude i pristranost na koje poziva, koje same po sebi ne mogu biti osnov  za izuzeće za javni oglas  za popunjavanje radnog mjesta. 

U odnosu na ponovljeni navod iz žalbe, potom tužbe, a sada i zahtjeva, kojim je tužiteljica prigovarala i na prijavu kandidata T. R., koji je između ostalog dostavio potvrdu broj: 01-2021 od 05.01.2021. godine. UPTIS - Udruženje poslodavaca, trenera i službenika za javne nabavke u BiH. Navodi tužiteljice da T. R. poznaje lično, te da prije tog imenovanja nikada nije radio u institucijama Bosne i Hercegovine, da isti nije mogao steći relevantno iskustvo u oblasti međunarodne saradnje, kako je pravilno još tuženi organ u osporenom rješenju istakao, je njeno lično mišljenje, kao i njeno mišljenje da svako iskustvo u oblasti međunarodne saradnje podrazumijeva poslove ili aktivnosti koje se tiču same međunarodne saradnje, a ne neke druge poslove za koje je neko bio zadužen. I po zaključku ovog apelacionog vijeća, navodi tužiteljice nisu potkrijepljeni nikakvim relevantnim činjenicama ili propisima, zbog čega ih je tuženi pravilno tretirao kao lični stav, odnosno da je nezavisna stručna komisija ispravno postupila kada je zaključila da T. R. ispunjava uslove za učešće u konkretnom javnom konkursu. Vijeće za upravne sporove pravilno zaključilo da u toj fazi postupka, prije okončanja  konkursne procedure nije moguće izjaviti žalbu, te jasno istaklo da u svakom slučaju tužiteljica ima mogućnost u redovnom postupku po žalbi.  
S obzirom na iznijete razloge, apelaciono vijeće Suda Bosne i Hercegovine je donijelo odluku, kojom je zahtjev tužitelja za preispitivanje sudske odluke odbilo primjenom člana 54. stav 1. Zakona o upravnim sporovima BiH („Službeni glasnik BiH“, broj: 19/02, 88/07, 83/08 i 74/10).
Zapisničar                                   



Predsjednik vijeća 

Radenka Luković                                                           
 Sudija
  
 Zvjezdana Antonović

